
Abstrak
Serat Cariyos Satus Sakawan (sabanjure dicekak dadi SCSS) klebu wacana naratif kang ngandhut kohesi lan koherensi. Kohesi ing wacana naratif dituwuhake dening piranti-piranti kohesi. Piranti kasebut uga bisa ndhapuk koherensi sajrone wacana naratif ing SCSS. Adhedhasar andharan kasebut, punjere panliten iki yaiku jinise wacana naratif ing SCSS adhedhasar koherensi kang didhapuk dening piranti kohesi. Underane panliten ana loro, yaiku (1) piranti kohesi leksikal apa wae kang bisa ndhapuk koherensi lan (2) piranti kohesi gramatikal apa wae kang bisa ndhapuk koherensi sajrone wacana naratif ing SCSS. Panliten iki klebu panliten linguistik dheskriptif lan nduwe sifat sinkronis. Dhatane panliten iki diklumpukake kanthi metodhe semak lan teknik cathet. Anggone njlentrehake dhata kanthi metodhe agih lan teknik jembar. Asile panliten diandharake sarana metodhe formal lan informal. 
Wacana naratif ing SCSS klebu wacana naratif ekspositoris. Koherensine wacana naratif ekspositoris bisa didhapuk piranti kohesi leksikal lan gramatikal. Adhedhasar jinis-jinis koherensine wacana naratif ekspositoris kang didhapuk dening piranti kohesi, jinise wacana naratif ing SCSS cacahe ana 17 yaiku (1) wacana naratif mawa koherensi panambah, (2) wacana naratif mawa koherensi urutan, (3) wacana naratif mawa koherensi pangener, (4) wacana naratif mawa koherensi emper-emperan, (5) wacana naratif mawa koherensi paneges, (6) wacana naratif mawa koherensi kosok-balen, (7) wacana naratif mawa koherensi dudutan, (8) wacana naratif mawa koherensi bebarengan, (9) wacana naratif mawa koherensi panggonan, (10) wacana naratif mawa koherensi mangsa, (11) wacana naratif mawa koherensi jalaran, (12) wacana naratif mawa koherensi sarana, (13) wacana naratif mawa koherensi sarat, (14) wacana naratif mawa koherensi panjangka, (15) wacana naratif mawa koherensi pambanget, (16) wacana naratif mawa koherensi jlentrehan, lan (17) wacana naratif mawa koherensi hiponim. 

Tembung kang Wigati: piranti kohesi kang ndhapuk koherensi, kohesi leksikal, kohesi gramatikal, wacana naratif.
Abstract

Serat Cariyos Satus Sakawan (later be stated SCSS) is a narrative discourse that contain cohesion and coherence. Cohesion can be appeared by cohesion device. Those devices could form coherence and be a sign of coherence inside the narrative discourse in SCSS. According to those statements, the core of this research is the type of the narrative discourse in SCSS according to the coherence that was formed by cohesion device. The scope of this study is (1) what lexical cohesion devices that form coherence and (2) grammatical cohesion devices that could form coherence in the narrative discourse in SCSS. This study can be included into descriptive linguistics study that has synchronic characteristic. Data of this study are collected by gathering method and noting technique. The data are analyzed using Agih method and broadening technique. The delivery of the data analysis result is using formal and informal method.

Narrative discourse in SCSS is included as expository narrative discourse. Expository narrative discourse type could be formed by lexical and grammatical cohesion devices. According to types of coherence that were found, there were 17 narrative discourse types in SCSS, they are (1) narrative discourse with increase coherence, (2) narrative discourse with sequence coherence, (3) narrative discourse with designation coherence, (4) narrative discourse with equality coherence, (5) narrative discourse with confirmation coherence, (6) narrative discourse with resistance coherence, (7) narrative discourse with conclusion coherence, (8) narrative discourse with alignment coherence, (9) narrative discourse with location coherence, (10) narrative discourse with time coherence, (11) narrative discourse with cause-effect coherence, (12) narrative discourse with instrument coherence, (13) narrative discourse with requirement coherence, (14) narrative discourse with supposition coherence, (15) narrative discourse with intensification coherence, (16) narrative discourse with explanation coherence, and (17) narrative discourse with hyponym coherence.

Keywords: cohesion devices that formed coherence, lexical cohesion, grammatical cohesion, narrative discourse.

PURWAKA 
Isine purwaka iki ngenani (1) landhesane panliten, (2) punjer lan underane panliten, (3) tujuwane panliten, (4) paedahe panliten lan (5) panjlentrehe tetembungan. Andharan kang luwih jangkep ana ing ngisor iki.

Landhesane Panliten

Serat Cariyos Satus Sakawan (sabanjure dicekak dadi SCSS) klebu serat kang nggunakake sasmitane tembang nanging ngemot crita ngenani kedadeyan kang mawa urutan wektu. Ing SCSS uga ditemokake paraga, alur, lan latar kang klebu perangane wacana naratif. Andharan kasebut nuduhake yen SCSS nduwe titikan lan perangane wacana naratif, mula bisa mlebu golongane wacana naratif lan ditliti minangka wacana. 

SCSS kaperang dadi rong jilid. Saben jilide SCSS dumadi saka seket loro crita. Kang bisa ditliti mung kari jilid I wae amarga SCSS jilid II wis ilang. Crita-crita sajrone SCSS uga narik kawigaten kanggo ditliti. Crita-crita sajrone SCSS kapethik saka Kitab Suci Prajanjen Lami. Kitab Suci Prajanjen Lami bageyane Kitab Sucine umat Kristen kang lumrahe disebut Alkitab. Dadi SCSS iki bisa digolongake serat utawa naskah Kristen amarga isine kang dipangaribawani agama Kristen. 

SCSS kang klebu wacana naratif ngandhut kohesi lan koherensi. Kohesi kang ngutuhake wujude wacana naratif, dene koherensi ngutuhake maknane wacana naratif. Kohesi lan koherensi dadi aspek utama kanggo ngraketake perangan-perangane wacana naratif ing SCSS lan ndadekake SCSS wacana naratif kang apik. Tanpa anane kohesi lan koherensi, SCSS mung dadi jejerane kedadeyan kang ora nduwe sambungan lan ora bisa dingerteni isine. 

Kohesine wacana naratif ing SCSS mbutuhake piranti-piranti kohesi kaya dene panggandheng, elipsis, lan pangener minangka tetenger yen wacana kasebut kohesif. Tembung pangiket kaya dene miwah, lir, lan nanging bisa ditemokake ing SCSS. Tembung-tembung kasebut klebu piranti kohesi panggandheng. Tembung pangiket bisa dadi panggandhenge tembung, frasa, lan klausa supaya perangan-perangane basa sajrone wacana naratif ing SCSS katon utuh wujude lan nduwe struktur lair kang apik. Piranti kohesi kasebut uga bisa ndhapuk koherensine wacana naratif ing SCSS. Piranti kohesi ing SCSS dadi piranti kanggo mangun wacana naratif kang utuh maknane lan apik struktur batine. Tuladhane yaiku tembung pangiket nanging sajrone wacana naratif ing SCSS bisa nyambungake rong andharan kang nduweni teges cecengkahan. Teges cecengkahan ing antarane rong andharan kasebut nuduhake anane wacana kang koheren. Dadi piranti kohesi bisa ndhapuk koherensi sajrone wacana naratif ing SCSS amarga piranti kohesi uga dadi tetenger yen wacana naratif kasebut koheren.

Konsep-konsep ngenani kohesi kang ndhapuk koherensi ing basa Jawa diandharake para ahli basa Jawa wiwit biyen. Ing buku-buku paramasastra anggitane Antunsuhono (1953), Triwi (1980), Dwidjosusana lan Dwidjoseputro (tanpa taun), Hadisoebrata (tanpa taun), Subalidinata (1994), lan Sasangka (2013) disebutake tembung pangiket/panggandheng, sesulih, kosok-balen, emper-emperan lan hiponim kang klebu jinise piranti kohesi. Kejaba iku, sajrone paramasastra-paramasastra mau uga diterangake panggolonge piranti kohesi adhedhasar teges kang diasilake tembung-tembung kang klebu piranti kohesi. Teges kang diasilake tembung-tembung mau ing antarane yaiku kosok-balen, nambahake, sebab-akibat, lan negesake. Teges-teges kasebut kang dadi sesambungan sajrone satuwan basa kang kedunungan piranti kohesi. Sesambungan kang tuwuh sajrone satuwan basa kang ngandhut piranti kohesi kasebut kang diarani koherensi. Dadi ing paramasastra-paramasastra anggitane para ahli basa Jawa wis diandharake yen kohesi bisa ndhapuk koherensi nanging andharan-andharan kang wis ana mau perlu dijangkepi maneh lumantar panliten iki. 

Piranti kohesi kang ndhapuk koherensi wis ditliti dening Pratiwi (2016). Piranti kohesi kanggo ndhapuk koherensi sajrone wacana dheskriptif ditliti ing panliten kasebut. Kang mbedakake panlitene Pratiwi (2016) karo panliten iki yaiku wacana kang ditliti. Panliten iki nliti wacana naratif. Kejaba panlitene Pratiwi (2016), ditemokake panliten kang isine ngenani kohesi lan koherensi. Panliten kang ditindakake dening Perkasa (2011), Pratiwi (2012), lan Astuti (2016) isine ngenani kohesi lan koherensi kang ditliti minangka rong aspek kang beda lan bisa ngadeg dhewe-dhewe. Panliten-panliten kasebut durung nuduhake yen kohesi lan koherensi nduwe sambungan kang raket kanggo nuwuhake wacana kang utuh wujud lan maknane. 

Panliten-panliten kang wis disebutake ing ndhuwur durung ana kang ngenani wacana naratif, mligine wacana naratif ing basa Jawa. Panliten kang isine ngenani wacana naratif ing basa Jawa isih arang. Panliten kang wis ana ditindakake dening Wedhawati, lkk. (2008), Sumadi, lkk. (1998), lan Sumadi (1997). Panliten-panliten kasebut isine ngenani apa iku wacana narasi. Panliten-panliten kasebut isine uga ngenani kohesi lan koherensi sajrone wacana naratif nanging ora nuduhake sesambungan ing antarane kohesi lan koherensi. Kanggo njangkepi panliten-panliten kasebut panliten iki dianakake. Panliten iki isine ngenani piranti kohesi kang ndhapuk koherensi sajrone wacana naratif. Andharan sajrone panliten iki nyethakake sesambungan kang ana ing antarane kohesi lan koherensi.
Andharan-andharan ing ndhuwur nuduhake yen piranti kohesi bisa ndhapuk koherensi kaya kang wis disebutake dening para ahli basa Jawa. Kohesi kang ndhapuk koherensi kasebut ana sajrone wacana naratif. Wacana naratif kang ditliti ing panliten iki yaiku SCSS kang pancen nduwe titikan lan perangane wacana naratif. Dadi ing panliten iki ditliti ngenani piranti kohesi kang ndhapuk koherensi wacana naratif ing SCSS.
Punjer lan Underane Panliten

Punjere panliten iki yaiku jinise wacana naratif ing SCSS adhedhasar koherensi kang didhapuk dening piranti kohesi. Adhedhasar punjere panliten kasebut, underane panliten iki ana loro, yaiku:

1) piranti kohesi leksikal apa wae kang bisa ndhapuk koherensi sajrone wacana naratif ing SCSS?

2) piranti kohesi gramatikal apa wae kang bisa ndhapuk koherensi sajrone wacana naratif ing SCSS?
Tujuwane Panliten

Adhedhasar punjer lan underane panliten ing ndhuwur, panliten iki nduwe rong tujuwan, yaiku tujuwan kang umum lan kang mligi. Tujuwan umume panliten iki yaiku kanggo njlentrehake jinise wacana naratif ing SCSS adhedhasar koherensi kang didhapuk dening piranti kohesi. Tujuwan mligine ana loro, yaiku ngandharake lan njlentrehake:

1) piranti kohesi leksikal kang ndhapuk koherensi sajrone wacana naratif ing SCSS.

2) piranti kohesi gramatikal bisa ndhapuk koherensi sajrone wacana naratif ing SCSS.
Paedahe Panliten

Paedahe panliten iki diperang dadi loro, yaiku (1) paedah teoretis lan (2) paedah praktis. 

1.  Paedah Teoretis

Asile panliten iki kanggo ngrembakakake ilmu Analisis Wacana ing basa Jawa, mligine ngenani wacana naratif kang ngandhut piranti kohesi kang ndhapuk koherensi. 

2.  Paedah Praktis

Asile panliten iki kanggo ngrembakakake materi pasinaon Analisis Wacana basa Jawa ing Perguruan Tinggi lan sekolahan, mligine kang ngemot bab wacana naratif kang ngandhut piranti kohesi kang ndhapuk koherensi.

Panjlentrehe Tetembungan
Tetembungan kang digunakake sajrone panliten iki ana telu yaiku (1) piranti kohesi, (2) koherensi, lan (3) wacana naratif.

1. Piranti Kohesi 

Piranti kohesi yaiku sarana nuwuhake kohesine wacana. Kohesi yaiku sesambungan ing antarane perangan pandhapuke wacana kang bisa ditengeri nganggo basa kang digunakake (Rani, lkk., 2006:88). Sesambungan kang dimaksud ing kene yaiku sesambungan sintaktis kang bisa nuwuhake wacana kang utuh. 

2. Koherensi

Koherensi yaiku sesambungan ing antarane ukara-ukara kang mangun paragraf dadi apik, lumrah, lan bisa dingerteni (Keraf, 1994:75). Sesambungan kasebut diarani sesambungan semantis kang nuwuhake rakete makna ing wacana. Sesambungan semantis bisa ditemokake pamaca utawa pamidhanget kanthi nggunakake daya interpretasine. 

3. Wacana Naratif

Wacana naratif yaiku sawijine wacana kang isine crita ngenani kedadeyan kang ndadekake pamaca kaya-kaya bisa ndeleng utawa ngalami dhewe (Keraf, 1982a:135). Kedadeyan kang dicritakake sajrone wacana naratif mawa urutan wektu. Ing sawijine kedadeyan mesthi ana paraga lan tumindake paraga kang diterangake kanthi jangkep. 

TINTINGAN KAPUSTAKAN


Ing tintingan kapustakan iki diandharake ngenani (1) konsep-konsep kanggo panliten iki lan (2) teori kanggo panliten iki. Andharan kang luwih jangkep ana ing ngisor iki. 
Konsep–Konsep kanggo Panliten Iki

Konsep-konsep kanggo panliten ngenani piranti kohesi kang ndhapuk koherensi sajrone wacana naratif yaiku konsep-konsep ngenani (1) piranti kohesi kang ndhapuk koherensi lan (2) wacana naratif. Konsep-konsep kasebut diandharake ing ngisor iki.

1. Piranti Kohesi kang Ndhapuk Koherensi

Piranti kohesi kang ndhapuk koherensi diandharake ing buku-buku paramasastra anggitane para ahli basa Jawa kaya dene Antunsuhono (1953), Triwi (1980), Dwidjosusana lan Dwidjoseputro (tanpa taun), Hadisoebrata (tanpa taun), Subalidinata (1994), lan Sasangka (2013). Para ahli basa Jawa kasebut ngandharake ngenani priranti kohesi kaya dene tembung pangiket/panggandheng, sesulih, kosok-balen, emper-emperan, lan hiponim. Piranti kohesi kasebut banjur digolongake adhedhasar teges kang diasilake tembung-tembung kang klebu piranti kohesi. Tembung-tembung kasebut bisa ngasilake teges kosok-balen, nambahake, sebab-akibat, lan negesake. Teges-teges kasebut kang dadi sesambungan sajrone satuwan basa kang kedunungan piranti kohesi. Sesambungan kang tuwuh sajrone satuwan basa kang ngandhut piranti kohesi mau kang diarani koherensi.

Andharane para ahli basa Jawa ing ndhuwur disengkuyung andharane Arifin, lkk. (1983) ngenani tembung-tembung kang klebu pangraket bisa dibage adhedhasar teges leksikal kang diduweni tembung-tembung kasebut. Tuladhane yaiku tembung saka nduwe teges bahan lan asal; tembung nganti nduwe teges mangsa; lan tembung utawa nduwe teges milih. Frasa, klausa utawa ukara kang ngandhut pangraket kasebut bisa nduwe sesambungan kang diarani koherensi. 

Koherensi kang didhapuk dening piranti kohesi iku uga diarani koherensi mawa tandha. Koherensi mawa tandha yaiku koherensi kang ditengeri dening perangan sintaktise basa. Miturut Sumadi, lkk. (1998) jinise koherensi kang klebu koherensi mawa tandha yaiku sesambungane teges nambah, cengkah, jalaran, kaanan, sarana, dudutan, mangsa, banget, bandhingan, emper-emperan, lan negesake. 

Wacana kang ndhuwe koherensi mawa tandha uga bisa disebut wacana kang koheren lan kohesif amarga kang dadi tandhane wacana kang koheren yaiku piranti-piranti kohesi. Yen sawijine wacana koheren nanging ora ana piranti-piranti kohesi kang ndhapuk koherensi, wacana kasebut diarani wacana tanpa tandha. Wacana kang kaya mangkono klebu wacana kang koheren nanging ora kohesif. 

Piranti kohesi kang ndhapuk koherensi wis diandharake ing ndhuwur. Piranti kohesi iku kang bisa nuwuhake kohesine wacana. Kohesi lan koherensi klebu perangan kang wigati kanggo nuwuhake wacana kang apik. Andharan kang luwih cetha lan rinci ngenani kohesi lan koherensi ana ing ngisor iki. 

a. Kohesi

Kohesi klebu salah siji perangan kang wigati tumrap wacana. Satuwan basa kang dadi perangane wacana bisa dadi utuh amarga ana kohesi. Wacana kang utuh uga kudu nduwe koherensi. Dadi kohesi lan koherensi iku kang bisa nuwuhake wacana kang apik lan mentes. Kohesi lan koherensi uga kerep dianggep padha saengga kudu ditemokake wewatesan kang cetha kanggo mbedakake kekarone. Supaya bisa mbedakake kohesi lan koherensi, ing ngisor iki ana dhaptar pambedane kohesi lan koherensi kang diandharake dening Mulyana (2005:36). 

Dhaftar 1

Pambedane Kohesi lan Koherensi 

	Kohesi
	Koherensi

	Gathuk

Mutuhake

Aspek wujud (form)

Aspek lair

Aspek formal

Organisasi sintaktik

Perangan internal
	Tumata

Ngraketake

Aspek makna (meaning)

Aspek batin

Aspek tuturan

Organisasi semantis

Perangan eksternal


Isine dhaftar ing ndhuwur nuduhake manawa kohesi nuwuhake wacana kang utuh, dene koherensi nuwuhake wacana kang raket. Aspek lair lan wujud iku kang luwih ditengenake dening kohesi wacana kanggo nuwuhake wacana kang utuh, mula kohesi iki klebu organisasi sintaktik. Koherensi luwih nengenake aspek batin lan makna kanggo nuduhake wacana kang raket, mulane klebu ing organisasi semantis. Minangka perangan kang paling wigati ing wacana, kohesi kadhapuk dadi perangan internale wacana lan koherensi dadi perangan eksternale. 

Adhedhasar isine dhaftar ing ndhuwur, kohesi bisa ditegesi minangka perangan internale wacana kang nuduhake aspek lair kang klebu organisasi sintaktis saka anane wacana kang utuh. Andharan kasebut disengkuyung dening Tarigan (1993:96) kang ngandharake yen kohesi iku klebu aspek formale basa sajrone wacana kang dadi wadhahe ukara-ukara kang wis digandhengake kanthi gathuk lan mestes. Rani, lkk. (2006:88) uga ngandharake yang kohesi yaiku sesambungan ing antarane pepanthan pandhapuke wacana kang bisa ditenggeri nganggo perangane basa kang digunakake. Djajasudarama (2010:44) uga ngandharake yen kohesi iku luwih nengenake sesambung kang mawujud. Dadi kohesi iku klebu perangan lair kang nggandhengake perangan-perangane basa supaya kohesif.

Kohesine wacana bisa tuwuh amarga anane piranti-piranti kohesi kang dadi sarana tuwuhe kohesine wacana. Miturut andharane Hilliday lan Hassan (1976) sajrone Rani, lkk. (2006:94), piranti kohesi kasebut bisa dipantha adhedhasar maknane dadi loro yaiku piranti kohesi leksikal lan gramatikal. Ing ngisor iki diandharake luwih rinci ngenani (1) piranti kohesi leksikal lan (2) piranti kohesi gramatikal.
1) Kohesi Leksikal

Miturut Rani, lkk. (2006:129) piranti kohesi leksikal bisa ditegesi minangka piranti kang awujud tembung utawa frasa kang bebas kang bisa nglanggengake sesambungan antarane ukara sadurunge utawa sawise. Dadi piranti kohesi leksikal dianggep minangka piranti kohesi kang bisa ngadeg dhewe saengga sesambungane bisa dideleng tanpa nggatekake konteks ukarane. Piranti kohesi leksikal uga mesthi klebu sistem leksikal sajrone wacana. 

Kohesi leksikal bisa dibage dadi telu yaiku ambalan, hiponim lan kolokasi (Rani, lkk., 2006:129). Hilliday sajrone Mulyana (2005:26) uga merang kohesi leksikal dadi telu yaiku emper-emperan, ambalan, lan kolokasi. Pambagene kohesi leksikal kang luwih jangkep diandharake dening Ullmann (sajrone Sumadi, lkk., 1998:5) manawa kohesi leksikal dibage lima yaiku hiponim, emper-emperan, kosok-balen, ambalan, lan kolokasi. 

2) Kohesi Gramatikal

Jinis piranti kohesi saliyane piranti kohesi leksikal yaiku piranti kohesi gramatikal. Piranti kohesi gramatikal yaiku piranti utawa panandhane kohesi kang nggunakake perangan-perangane kaidah basa (Rani, lkk., 2006:97). Lumrahe piranti kohesi gramatikal digunakake kanggo ngubungake idhe pokok kang ana ing antarane tembung utawa ukara. Jinise kohesi gramatikal ana papat yaiku pangener, pangganti, elipsis, lan pangraket (Mulyana,2005:27). 

b. Koherensi

Kohesi lan kohesi wis dibedakake kanthi cetha ana ing dhaftar 1 adhedhasar wewatesane kohesi lan koherensi, koherensi bisa ditegesi minangka perangan eksternale wacana kang nuduhake aspek batin kang klebu organisasi semantis saka anane wacana kang raket. Tumatane satuwan-satuwan basa sajrone wacana dadi punjere koherensi. Keraf (1994:75) uga ngandharake yen koherensi iku sesambungan ing antarane ukara-ukara kang mangun paragrap dadi apik, lumrah, lan bisa dimangerteni. Wohl (sajrone Tarigan, 1993:105) ngandharake manawa koherensi yaiku tumatane kanyatan lan gagasan, fakta lan idhe dadi sapantha supaya bisa ngerteni isine wacana. Dadi koherensi yaiku sesambungan semantis kang nuwuhake rakete makna ing wacana. 

Koherensi ing wacana pancen bisa didhapuk dening piranti-piranti kohesi nanging ora mesthi. Koherensi miturut Rani, lkk. (2006:92) uga bisa didhapuk dening relevansi lan perangan ekternale teks wacana. Kurhartanti, lkk. (2005:102) uga ngandharake yen sawijine wacana ora mesthi ngemot alat gramatikal (pangraket) kang bisa nyambungake gagasan siji lan liyane. Dadi kohesi mung dadi salah siji sarana kanggo nuwuhake kekoherenan wacana. 

Koherensi iku kang nemtokake apik lan orane wacana. Koherensi kang tuwuh ing wacana iku uga ditemtokake koherensine satuwan-satuwan basa kang dadi perangane wacana. Keraf (1994:75) ngandharake yen sawijine paragraf ora nduweni keraketane makna ing antarane ukara ndadekake pamaca iku mung nemokake ukara-ukara kang ngadeg dhewe-dhewe. Yen paragraf kang dadi pepanthane wacana iku ora nduwe koherensi, wacana manggone paragraf mau uga ora dadi wacana kang apik. Dadi koherensi iku uga bisa diperang adhedhasar satuwan basa kang diraketake. Yen sing diraketake iku tembung, koherensine diarani koherensi ing antarane tembung. Mangkono uga tumrap ukara, koherensine diarani koherensi ing antarane ukara. Dene yen satuwane iku paragraf, keherensine uga diarani koherensine ing antarane paragraf nanging sakabehe jinis koherensi mau ana sajrone teks wacana.

Jinis koherensi saliyane adhedhasar satuwan basa kang diraketake iku bisa dibage adhedhasar sifat saranane lan sesambungane. Koherensi adhedhasar sifat saranane diandharake dening D’Angelo. Miturut D’Angelo (sajrone Tarigan,1993:105), jinise koherensi ana limalas, yaiku sarana panambah, urutan, pangener, ambalan, emper-emperan, sakabehe marang perangane, klas marang bageyane, paneges, bandhingan, kosok-balen, dudutan, tuladha, bebarengan, panggonan, lan mangsa. 

Bageyane jinis koherensi adhedhasar sesambungane miturut Djajasudarma (2010:76-78)  ana  patbelas yaiku yaiku sesambungan sebab-akibat, alasan-akibat, sarana-asil, sarana-tujuwan, lelandhesan-dudutan, sarat-asil, bandhingan, parafrastis, nambahake, mangsa, kondhisional, idhentifikasi, superordinat-subordinat, lan pepindhan. Kridalaksana (sajrone Tarigan,1993:110) ngandharake yen jinise koherensi iku ana limalas. Kridalaksana mung nambahake sesambungan kasil-gagal dadi jinise koherensi sajrone wacana kang ping limalas.

Jinis koherensi adhedhasar sesambungane uga diandharake dening Baryadi sajrone Sumadi, lkk. (1998:6) yen ana sewelas yaiku sesambungane teges panambah, kosok-balen, jalaran, sarat, sarana, dudutan, mangsa, pambanget, bandhingan, emper-emperan, lan paneges. Jinis-jinise koherensi kasebut klebu jinis koherensi kang mawa tandha. Tandhane yaiku piranti kohesi leksikal utawa gramatikal. Andharane Baryadi iki dianggep minangka dudutan saka tetandhingane bageyane koherensi kang wis diandharake dening para ahli sadurunge (Sumadi, lkk., 1998:6). 
Jinis-jinise koherensi kang wis dijlentrehake ing ndhuwur ana kanggo ngubungake perangan-perangane wacana lumantar keraketane makna (Baryadi, 2002:39). Isih miturut Baryadi (2002:29), tumrap saben jinis wacana iku nduwe sifat koherensi kang beda antarane siji lan liyane. Wacana eksposisi iku nduwe koherensi jalaran, kosok-balen, panambah, jlentrehan, lan mangsa. Wacana deskripsi iku mung nduwe koherensi peprincen utawa jlentrehan. Koherensi urutan iku duwekne wacana prosedural. Dene wacana narasi iku nduwe koherensi mangsa kanggo ngubungake perangan-perangane wacana. Andharan kasebut memper karo andharane Labov lan Waletzy uga andharane Gulich lan Quasthoff (sajrone Titscher, lkk., 2009:207) yaiku wacana naratif iki gumantung marang anane prinsip-prinsip urutan temporal. 

2. Wacana Naratif

Wacana naratif klebu salah siji jinise wacana adhedhasar wujude wacana (Keraf, 1994:109). Tegese, titikane, perangane, lan jinise wacana naratif diandharake ing ngisor iki. 

a. Tegese Wacana Naratif

Miturut Djajasudarma (2010:8) wacana naratif iku reroncene andharan kang nyritakake utawa ngandharake sawijine bab utawa kedadeyan lumantar pununjule paraga. Miturut Oka lan Suparno (1994:271) wacana naratif iku digunakake kanggo ngandharake apa-apa kang wis ngalami proses pengimajian, mula wacana iki kerep digunakake ing kasusastran. Iki kang ndadekake wacana naratif luwih diwawas minangka reriptan sastra tinimbang minangka wacana. Keraf (1982a:135) uga ngandharake manawa kang diarani narasi yaiku sawijine wacana kang isine crita ngenani kedadeyan kang ndadekake pamaca kaya-kaya bisa ndeleng utawa ngalami dhewe. 

Andharan ing ndhuwur bisa didudut yen tegese wacana naratif yaiku reroncene andharan kang njlentrehake sawijine kedadeyan kang bisa ndadekake pamaca kaya-kaya ngrasakake dhewe kedadeyan mau. Reroncene andharan sajrone narasi iki kedadeyan saka reroncene tumindak kang kaiket dening wektu supaya cetha (Keraf, 1982a:147). Dadi wacana naratif yaiku reroncene andharan kang njlentrehake sawijine kedadeyan kang kaiket dening wektu. 

b. Titikane Wacana Naratif

Wis diandharake ing ndhuwur yen wacana naratif iku salah siji jinise wacana adhedhasar wujude wacana. Kanggo ngerteni titikane wacana naratif, wacana kasebut kudu dibandhingake karo wacana liyane kang uga klebu jinise wacana adhedhasar wujude wacana lan digoleki bedane wacana-wacana kasebut. Keraf (1994:109) ngandharake jinise wacana adhedhasar wujude wacana iku ana papat yaiku narasi, dheskripsi, eksposisi, lan argumentasi. Andharane Keraf (1982a, 1982b) ngenani bedane jinis-jinise wacana diandharake lumantar dhaftar ing ngisor iki.

Dhaftar 2
 Bedane Jinis-Jinise Wacana Adhedhasar
Wujude Wacana

	Pambeda-ne
	Narasi
	Eksposi-tori
	Dheskrip-si
	Argumen-tasi

	tujuwan komunika-sine
	nyritakake
	Njlentreh-ake
	neranga-ke 
	ndayani

	objek sing diandhara-ke
	kedadeyan (tumindak mawa urutan wektu, klebu objek dinamis)
	fakta lan bukti sacukupe
	kahanan  (tumindak tanpa urutan wektu, klebu objek statis)
	fakta lan bukti kang jangkep

	Pangariba-wane marang pamaca
	rumangsa ngalami dhewe
	weruh lan percaya
	rumangsa bisa weruh
	percaya lan nindaka-ke


Dhaftar ing ndhuwur nuduhake yen pambeda kang paling cetha antarane wacana narasi lan wacana liyane yaiku tujuwan komunikasine, objeke, lan pangaribawane marang pamaca. Wacana narasi iku ditulis kanggo nyritakake samubarang. Samubarang kang dimaksud yaiku objek kang diandharake. Wacana naratif nduwe objek awujud kedadeyan kang ngemot tumindak mawa urutan wektu. Objeke wacana naratif iku uga klebu objek kang dinamis, tegese tansah mawa owah-owahan utawa pangrembakan. Wacana naratif iku bisa dadi wacana kang apik yen wis bisa ndadekake pamaca utawa pamidhangete kaya-kaya ngalami dhewe kedadeyan kang dicritakake. Titikan utama kang mbedakake narasi karo jinis wacana liyane yaiku tujuwan komunikasine iku nyritakake, objeke kedadeyan kang ngandhut tumindak lan urutan wektu, lan ndadekake pamaca rumangsa ngalami dhewe kedadeyan kang dicritakake. 

c. Perangane Wacana Naratif

Wacana naratif nduwe perangan-perangan kang ndhadekake wacana naratif bisa madeg dadi wacana kang jangkep. Perangan-perangane wacana naratif kudu ana sajrone wacana naratif. Perangan-perangan kasebut bisa diarani struktur wacana utawa teks naratif. Miturut Chatman (1980:26), teks naratif iku bisa dipantha dadi rong aspek yaiku crita lan wacana. Supaya luwih ngerti ngenani perangan-perangane wacana naratif, ing ngisor iki diandharake bagan perangane wacana naratif. 
Bagan 1

Perangane Wacana Naratif Miturut Chatman (1980:26)


Bagan ing ndhuwur isine andharan ngenani crita lan wacana kang dadi perangane wacana naratf. Crita ing wacana naratif diperang dadi kedadeyan, eksistensi crita, lan imajinasine pangripta. Kedadeyan kang diandharake sajrone crita iku kang ngemot tumindak lan kaanan, dene eksistensine crita iku dituduhake lumantar paraga lan latar kang dijlentrehake ing crita. Imajinasine pangripta iku kang gegayutan karo manungsa, barang, lan ndhonya kang dicritakake. Aspek wacana saka wacana naratif uga bisa diperang dadi loro yaiku struktur transmisi naratif lan wujud ekspresi. Struktur transmisinaratif iku kang ngemot urutan, frekuwensi, lan pamawas saka aspek-aspek crita. Dene wujud ekspresi iku kang diwujudake sarana verbal, sinematis, lan gambar. 

Minangka wacana kang ngandharake crita, wacana naratif uga kudu bisa nyritakake crita kanthi apik, runtut, lan cetha. Wis diandharake dening Chatman (1980:26) yen crita sajrone wacana naratif iku kudu didhapuk dening kedadeyan, eksistensi crita, lan imajinasi-ne pangripta. Andharan kasebut dijangkepi dening Fludernik (2009:23) kang ngandharake ngenani struktur batin lan struktur laire crita utawa narasi. Struktur batine narasi iku ana lima yaiku alur, pamawas, tumindak, frekuensi, lan panganggep. Dene struktur laire yaiku latar lan paraga. Kang kudu digatekake maneh yaiku aspek wacana iku kang dadi punjer komunikasi antarane pangripta lan pamaca, mula sambung lan orane crita uga kudu bisa dituduhake lumantar aspek wacanane. 

d. Jinis-Jinise Wacana Naratif

Jinise wacana naratif bisa diperang adhedhasar tujuwane lan adhedhasar sumber critane. Jinise wacana naratif diandharake lumantar bagan ing ngisor iki supaya bisa luwih gampang dingerteni. 
Bagan 2

Jinis-Jinise Wacana Naratif

Isine bagan ing ndhuwur yaiku jinis-jinise wacana naratif adhedhasar tujuwan lan sumber critane wacana naratif. Adhedhasar tujuwane ngripta wacana naratif bisa diperang dadi loro yaiku wacana naratif ekspositoris lan sugestif. Wacana naratif ekspositoris yaiku wacana naratif kang nduwe tujuwan kanggo njembarake kawruhe pamaca sawise maca crita (Keraf, 1982a:136). Wacana jinis iki nengenake urut-urutane kedadeyan lan reroncene tumindak kang dicritakake marang para pamaca. Wacana naratif ekspositoris nuntut anane andharan kang cetha, bener, lan bisa ditampa nalar. Tuladhane wacana naratif ekspositoris yaiku narasi ngenani carane masak soto.

Jinise wacana naratif kang nduwe tujuwan nyalurake sawijine teges utawa piwulang kang sinirat diaranani wacana naratif sugestif (Keraf, 1982a:138). Wacana naratif sugestif bisa nuntun pamaca kanggo narik teges anyar kang ana sajabane andharan sinurate. Para pamaca wacana iki bisa nglanggar sawijine nalar kanggo nemokake apa piwulang kang disiratake dening panulis. Kang klebu jinise wacana naratif sugestif yaiku novel lan cerkak. 

Adhedhasar sumber critane, wacana naratif bisa diperang dadi rong jinis yaiku fiktif lan nonfiktif. Wacana naratif fiktif yaiku wacana naratif kang isine crita kang direkakake dening panulis. Dadi wacana naratif fiktif iki sumber critane saka panulis wacana naratif iku dhewe. Crita ing wacana kasebut ora kedadeyan ing alam nyata. Dene wacana naratif nonfiktif yaiku wacana naratif kang isine crita kang kedadeyan ing alam nyata. Wacana naratif nonfiktif iki sumber critane saka kedadeyan kang wis dumadi ing alam nyata. Wacana naratif jinis iki bisa dipertanggungjawabake bener lan orane. Miturut Keraf (1982a:141) kang klebu jinise wacana naratif fiktif yaiku novel, cerpen, lan dongeng. Dene kang klebu nonfiktif yaiku sejarah, biografi, lan autobiografi. 

Teori kanggo Panliten Iki

 Teori semiotik naratif dadi teori kanggo panliten iki. Teori semiotik naratif yaiku metodhe analisis wacana naratif kang nengenake sesambungan ing antarane tandha lan makna utawa proses semiotik (Titscher, lkk., 2009:208). Ing teori iki, teks naratif dianggep minangka teks kang nduweni struktur lair lan batin. 

Struktur lair yaiku wujud teks kang langsung bisa dideleng pamaca lan wis siyap disemak (Titscher, lkk., 2009:210). Kang diarani struktur lair satemene teks iku dhewe kang katon lan bisa diwacana dening para pamaca. Dene struktur batin miturut Titscher, lkk. (2009:210) yaiku sistem dhasar saka sawijine piwulang kang pengin dituwuhake ing teks. Struktur batin iki tuwuh awit saka nalar lan pikirane pamaca nalika maca teks naratif. 

Tujuwane teori semiotik naratif iki yaiku kanggo ngonstruksi struktur lair lan struktur batin supaya bisa nemokake apa sesambungan ing antarane rong struktur kasebut (Titscher, lkk., 2009:211). Kategorisasi kadhapuk minangka instrumen ing teori iki. Kategorisasi digunakake kanggo nglumpukake jinis-jinis struktur lair lan batin kang ana ing teks naratif banjur digoleki sesambungane.

Panliten iki diwiwiti kanthi nemokake tandha-tandha kang ana sajrone struktur laire wacana. Tandha-tandha kasebut bisa wujud tembung, frasa, klausa, utawa ukara. Tembung pangraket, pangener, lan tembung-tembung kang kosok-balen bisa dadi tuladha jnise tandha kang bisa ditemokake sajrone struktur laire wacana. Tandha-tandha ing struktur laire wacana kang wis ditemokake dadi piranti kanggo nemokake struktur batine wacana. Tandha-tandha ing struktur laire wacana iku nduwe makna kang beda-beda. Maknane tandha-tandha kasebut bisa dadi tenger utawa titikan kanggo ngerteni struktur batine wacana. 

Bab kang kudu digatekake yaiku maknane tandha-tandha kasebut dudu struktur batine wacana. Tandha-tandha lan maknane tandha ing struktur laire wacana mung piranti lan tetenger kanggo nemokake struktur batine wacana. Kanggo ngerteni struktur batine wacana dibutuhake pikiran lan nalar. Sawise struktur batine wacana ditemokake, sesambungan kang ana ing antarane struktur lair lan batine wacana bisa ditemtokake.
METODHE PANLITEN

Isine metodhe panliten iki ngenani (1) titikane panliten, (2) ubarampene panliten, lan (3) tata carane panliten kanggo panliten iki. Andharan kang luwih jangkep ana ing ngisor iki.

Titikane Panliten

Ing titikane panliten iki diandharake (1) jinise panliten lan (2) sipate panliten iki. Andharan kang luwih jangkep ana ing ngisor iki.

1) Jinise Panliten

Panliten iki klebu jinise panliten linguistik dheskriptif. Linguistik dheskriptif yaiku panliten basa adhedhasar kanyatan kang ana nalika ditliti (Soeparno, 2002:24). Linguistik dheskriptif iki nggunake metodhe kerja panliten dheskriptif. Panliten dheskriptif nggambarake titikane dhata kanthi nyata lan cundhuk karo sipat alamiyah saka dhata kang ditliti (Djajasudarma, 1993:15). Dadi jinis panliten linguistik dheskriptif iki nengenake panjlentrehe dhata kanthi cetha lan gamblang, uga miturut karo perangan kang wis ditemtokake.  

2) Sipate Panliten

Panliten iki nduwe sifat sinkronis. Miturut Soeparno (2002:117) linguistik sinkronis iku nggunakake prinsip sajaman utawa samangsa minangka pathokane. Dadi panliten linguistik sinkronis nliti basa kang ana ing wektu tartamtu kang isih klebu saperiyodhisasi utawa samangsa. Panliten iki mung nengenake apa kang ana ing objek panliten tanpa nggatekake perangan-perangan kang bisa ndayani objek saka njaba kaya sejarah lan konteks sosial. 

Ubarampene Panliten


Ubarampe kang dibutuhe sajrone panliten iki awujud (1) dhata lan sumber dhata lan (2) instrumen panliten diandharake ing ngisor iki. 
1) Dhata lan Sumber Dhata Panliten

Ing bageyan iki diandharake ngenani (1) dhata lan (2) sumber dhatane panliten iki. Andharan kang luwih jangkep ana ing ngisor iki.

a) Dhatane Panliten

Dhatane panliten iki yaiku tembung-tembung kang klebu piranti kohesi. Wujud dhatae panliten iki yaiku pada utawa gatra kang ngemot piranti kohesi kang ndhapuk koherensi. Dhata-dhata sajrone panliten iki diarani dhata sekunder. Dhata sekunder yaiku dhata-dhata kang wis cumepak lan bisa diolehake panliti kanthi maca, ndeleng, utawa ngrungokake (Sarwono,2006:209). 

b)  Sumber Dhatane Panliten

Sumber dhatane panliten iki yaiku wacana naratif kang ngemot piranti kohesi kang ndhapuk koherensi. Wacana naratif ing panliten iki yaiku SCSS. Wacana naratif ing SCSS klebu wacana naratif ekspositoris.

2) Instrumen Panliten

Instrumen panliten kang sepisan yaiku panliti dhewe. Iki cundhuk karo andharane Sarwono (2006:212) ngenani panliti iku dadi instrumen utama sajrone panliten kang nggunakake sumber tinulis minangka sumber dhatane. Instrumen kaping pindho ing panliten iki yaiku piranti kanggo nyathet lan nulis dhata panliten lan bausastra kanggo negesi tembung-tembung. 

Tata Carane Panliten

Panliten iki ditindhakake kanthi nglumpukake dhata, njlentrehake dhata, lan nyuguhake asile panliten. Tata carane panliten iki diandharake ing ngisor iki. 

1) Cara Nglumpukake Dhatane Panliten

Cara nglumpukake dhatane panliten iki kanthi metodhe semak. Kang diarani metodhe semak yaiku panliti nyemak sawijine basa kang digunakake panutur utawa panulis (Sudaryanto, 1993:133). Dadi metodhe semak iki bisa dicakake marang sumber dhata kang tinulis. 

Teknik nglumpukake dhatane panliten iki yaiku teknik cathet. Miturut Mahsun (2006: 94), teknik cathet kang digunakake ing dhata tinulis iku nyathet apa-apa wujud kang cundhuk karo panliten tumrap basa tulis. Sawise dhata-dhata kang diperlokake ing panliten iki dicathet, dhata-dhata kasebut banjur dipantha dadi klompok-klompok tartamtu. 

2) Cara Njlentrehake Dhatane Panliten

Cara njlentrehake dhatane panliten iki yaiku metodhe agih. Miturut Sudaryanto (1993:15), kang diarani metodhe agih iku metodhe kang nduwe alat panamtu saka perangane basa kang ditliti. Dadi metodhe iki ngubungake basa kang ditliti karo samubarang kang ana ing njerone basa iku dhewe. 

Teknik njlentrehake dhata panliten iki kanthi teknik jembar. Njlentrehake dhata kanthi njembarake satuwan lingual ngiwa utawa nengen lan nggunakake perangan tartamtu (Sudaryanto, 1993:37). Sudaryanto (1993:55) uga ngandharake manawa gunane teknik jembar yaiku nemtokake bageyan-bageyane makna semantis saka satuwan lingual kang dadi dhatane panliten. 

3) Cara Nyuguhake Asile Panliten

Cara nyuguhake aslie panliten digunakake rong metodhe, yaiku metodhe formal lan informal. Metodhe formal yaiku metodhe kang nyuguhake asil jlentrehan kanthi tandha utawa lambang tartamtu. Tandha-tandha ing panliten iki ana tandha zero (Ø), tandha garis miring siji (/), lan tandha garis miring loro (//). Tandha zero utawa kosong (Ø) diseleh ing perangane basa kang kena elipsis. Tandha garis miring siji (/) kanggo wates ing antarane gatra. Tandha garis miring loro (//) kanggo wates ing antarane pada. Ing panliten iki uga digunake lambang kang awujud huruf lan angka yaiku SCSS minangka cekakan saka Serat Cariyos Satus Sakawan, angka romawi (I,II,III,...) minangka urutane bab, lan angka (1,2,3,...) kanggo nuduhake urutane pada. Kang diarani metodhe informal, yaiku ngrumusake asile njlentrehake dhata nganggo tembung-tembung kang lumrah utawa gampang dingerteni (Mahsun, 2006:123). 

JLENTREHAN DHATA LAN DHISKUSI
ASIL PANLITEN
Isine jlentrehan dhata lan dhiskusi asil panliten iki ngenani (1) asil panliten lan (3) dhiskusi asil panliten. Andharan kang luwih jangkep ana ing ngisor iki.
Asile Panliten

Piranti kohesi kang ndhapuk koherensi sajrone wacana naratif ing SCSS bisa dipantha dadi loro adhedhasar jinis kohesine wacana. Piranti kohesi ing wacana naratif dipantha dadi kohesi leksikal lan gramatikal. Kang klebu piranti kohesi leksikal yaiku ambalan, emper-emperan, kosok-balen, hiponim, lan kolokasi. Kang klebu piranti kohesi gramatikal yaiku pangener, pangganti, elipsis, lan pangraket. Leksikon sajrone jinise kohesi leksikal lan gramatikal banjur dijlentrehake jinise koherensine wacana naratif. Asile panliten banjur diandharake lumantar bagan ing ngisor iki.

Bagan 3
Kohesi Leksikal kang Ndhapuk Koherensi 

Sajrone Wacana Naratif Ekspositoris

Adhedhasar bagan ing ndhuwur, asile panliten kang sepisan yaiku ngenani piranti kohesi leksikal kang bisa ndhapuk koherensine wacana naratif ekspositoris. Piranti kohesi leksikal bisa dibage dadi lima yaiku ambalan, emper-emperan, kosok-balen, hiponim, lan kolokasi. Leksikon kang klebu piranti kohesi ambalan ana 13, ing antarane yaiku padhang, wawelak, lan tetuwuhan. Piranti kohesi ambalan banjur diperang dadi telu adhedhasar jinise koherensine wacana naratif ekspositoris yaiku koherensi urutan, paneges, lan kedadeyan. Leksikon kang klebu piranti kohesi emper-emperan ana 16, ing antarane yaiku jalu, priya, atmaja, siwi, wagu, lan kau. Adhedhasar jinise koherensine wacana naratif ekspositoris, piranti kohesi kasebut banjur diperang dadi loro yaiku koherensi emper-emperan lan pambanget. Padhang, pateng, sae, duraka, nganan, lan ngering klebu leksikone piranti kohesi kosok-balen kang acahe ana 23. Piranti kohesi kasebut ndhapuk koherensi kosok-balen sajrone wacana naratif ekspositoris. Leksikone piranti kohesi hiponim ana 25, ing antarane yaiku ula, satwa ing ara-ara, manuswa, jalu, lan wanodya. Leksikone kohesi hiponim bisa ndhapuk koherensi hiponim sajrone wacana naratif ekspositoris. Piranti kohesi kolokasi nguwe leksikon cacahe 24, ing antarane yaiku peteng, dali, magut, lan pupuh. Koherensi paneges lan jlentrehan ing wacana naratif ekspositoris bisa didhapuk dening leksikone piranti kohesi kolokasi.

Asile panliten kang kaping pindho diandharake lumantar bagan ngenani pirani kohesi gramataikal kang ndhapuk koherensine wacana naratif ekspositoris ing ngisor iki.

Bagan 4
Kohesi Gramatikal kang Ndhapuk Koherensi

Sajrone Wacana Naratif Ekspositoris

Asile panliten kang kaping pindho yaiku piranti kohesi gramatikal kang ndhapuk koherensine wacana naratif ekspositoris diandharake ing bagan 4. Piranti kohesi gramatikal dibage dadi papat yaiku pangener, pangganti, elipsis, lan pangraket. Leksikon kang klebu piranti kohesi pangener ana 29, ing antarane yaiku sira, Pangran, lan ngriku. Piranti kohesi pangener bisa ndhapuk koherensi pangener sajrone wacana naratif ekspositoris. Piranti kohesi pangganti kang ditemokake leksikone ana 8, ing antarane yaiku agung, bebektan, lan rumuhun. Piranti kohesi pangganti bisa ndhapuk koherensi jlentrehan lan pambangete wacana naratif ekspositoris. Leksikone piranti kohesi elipsis ana 9, ing antarane yaiku Enuh, Pangeran, lan sang wanudya. Kohesi elipsis bisa ndhapuk koherensi urutan lan jlentrehan sajrone wacanana naratif ekspositoris. Leksikone piranti kohesi pangraket ana 88, ing antarane yaiku miwah, dene, lir, ing lan nanging. Piranti kohesi pangraket bisa ndhapuk koherensi panambah, urutan, pangener, emper-emperan, paneges, kosok-balen, dudutan, bebarengan, panggonan, mangsa, jalaran, sarana, sarat, panjangka, pambanget, lan jlentrehan sajrone wacana naratif ekspositoris.

Asile panliten kang kaping telu ngenani jinise wacana naratif adhedhasar koherensi kang didhapuk piranti kohesi sajrone SCSS. Wacana naratif ing SCSS klebu wacana naratif ekspositoris. Wacana naratif ekspositoris yaiku wacana naratif kang tujuwane njembarake kawruhe pamaca sawise maca wacana naratif. Wacana naratif ekspositoris bisa dadi wacana kang apik lan nduweni sesambungan sintaktis lan semantis kang utuh yen ngandhut jinis-jinise kohesi lan koherensine wacana naratif ekspositoris. Adhedhasar jinis-jinise koherensine wacana naratif ekspositoris, jinise wacana naratif ing SCSS cacahe ana 17. Jinis-jinise wacana naratif ing SCSS kapacak ing ngisor iki.

Bagan 5
Jinise Wacana Naratif Adhedhasar Koherensine Wacana Naratif Ekspositoris

Isine bagan ing ndhuwur yaiku jinise wacana naratif ing SCSS adhedhasar koherensine wacana naratif ekspositoris. Jinise wacana naratif ing SCSS yaiku (1) wacana naratif mawa koherensi panambah, (2) wacana naratif mawa koherensi urutan, (3) wacana naratif mawa koherensi pangener, (4) wacana naratif mawa koherensi emper-emperan, (5) wacana naratif mawa koherensi paneges, (6) wacana naratif mawa koherensi kosok-balen, (7) wacana naratif mawa koherensi dudutan, (8) wacana naratif mawa koherensi bebarengan, (9) wacana naratif mawa koherensi panggonan, (10) wacana naratif mawa koherensi mangsa, (11) wacana naratif mawa koherensi jalaran, (12) wacana naratif mawa koherensi sarana, (13) wacana naratif mawa koherensi sarat, (14) wacana naratif mawa koherensi panjangka, (15) wacana naratif mawa koherensi pambanget, (16) wacana naratif mawa koherensi jlentrehan, lan (17) wacana naratif mawa koherensi hiponim. 

Dhiskusi Asil Panliten

Dhiskusi kang kapisan yaiku ngenani piranti kohesi kang ndhapuk koherensi sajrone wacana naratif ing SCSS. Ing asile panliten iki isine yaiku piranti kohesi leksikal lan gramatikal bisa ndhapuk koherensi sajrone wacana naratif ing SCSS. Asile panliten kasebut durung ditemokake ing panliten-panliten sadurunge, yaiku panlitene Perkasa (2011), Pratiwi (2012), Sumadi, lkk. (1998), Sumadi (1997), lan Wedhawati, lkk. (2008).  

Asile panliten iki kanggo njangkepi panliten sadurunge kang wis disebutake ing ndhuwur. Panliten-panliten sadurunge mung ngandharake yen sajrone wacana kudu ana kohesi lan koherensi kanggo nuwuhake sesambungan sintaktis lan semantise wacana. Panliten-panliten kasebut durung nuduhake sesambungane kohesi lan koherensi sajrone wacana, mligine sajrone wacana naratif kaya kang wis dituduhake sajrone panliten ki. 

Asil panliten iki uga njangkepi andharan ngenani kohesi kang bisa ndhapuk koherensi kaya andharane Antunsuhono (1953), Triwi (1980), Dwidjosusana lan Dwidjoseputro (tanpa taun), Hadisoebrata (tanpa taun), Subalidinata (1994), lan Sasangka (2013) minangka ahli basa Jawa sajrone buku paramasastra karangane. Jinis-jinise kohesi lan koherensi kang disebutke ing panliten iki uga luwih jangkep tinimbang andharane para ahli basa Jawa ing buku paramasastrane.

Dhiskusi asil panliten kang kapindho iki ngenani jinis-jinise koherensi ing wacana naratif. Adhedhasar asile panliten, jinise koherensi kang dikandhut dening wacana naratif iku ana 17, yaiku panambah, urutan, pangener, emper-emperan, paneges, kosok-balen, dudutan, bebarengan, panggonan, mangsa, jalaran, sarana, sarat, panjangka, pambanget, jlentrehan, lan hiponim. Jinis-jinese koherensi kasebut bisa ditemokake sajrone wacana naratif ing SCSS. Dadi wacana naratif ngandhut 17 jinise koherensi sajrone wacana.

Jinis koherensi kang ditemokake sajrone wacana naratif iki luwih akeh tinimbang jinis koherensi kang di jlentrehake dening D’Angelo (sajrone Tarigan, 1993:105) lan Baryadi (sajrone Sumadi, lkk., 1998:6). D’Angelo nyebutakake yen jinis koherensi adhedhasar sarane iku mung ana 15. Dene Baryadi nyebutake yen koherensi adhedhasar sesambungane iku mung ana 11. Iki nuduhake yen isih ana saperangan jinis koherensi kang durung diandharake dening para ahli basa. 

Dhiskusi asil panliten kang katelu yaiku jinise wacana naratif ekspositoris adhedhasar jinis koherensine wacana naratif ekspositoris. Jinise wacana naratif ekspoitoris adhedhasar jinis koherensine ana 17 kaya kang wis diandharake lumantar bagan 5. Jinis-jinise wacana naratif ekspositoris kasebut durung tau diandharake ing panliten sadurunge utawa ahli basa Jawa.
PANUTUP

Ing panutup iki diandharake ngenani (1) dudutane panliten lan (2) pamrayoga tumrap panliten sabanjure. Andharan kang luwih jangkep ana ing ngisor iki.

Dudutan

Panliten iki isine ngenani piranti kohesi kang ndhapuk koherensi sajrone wacana naratif ing SCSS. Ing panliten iki diandharake yen ana sesambungan ing antarane piranti kohesi lan koherensine wacana naratif. Piranti kohesi ing wacana naratif SCSS ana rong jinis, yaiku piranti kohesi leksikal lan gramatikal. Asile panliten iki yaiku piranti kohesi kasebut bisa ndhapuk koherensine wacana naratif ing SCSS. Jinise koherensi kang bisa didhapuk ana 17, yaiku koherensi (1) panambah, (2) urutan, (3) pangener, (4) emper-emperan, (5)  paneges, (6) kosok-balen, (7) dudutan, (8) bebarengan, (9) panggonan, (10) mangsa, (11) jalaran, (12) sarana, (13) sarat, (14) panjangka, (15) pambanget, (16) jlentrehan, lan (17) hiponim.

Wacana naratif kang ditemokake ing SCSS klebu wacana naratif ekspositori, mulane jinis-jinise koherensi kang ditemokake klebu jinis koherensine wacana naratif ekspositoris ing SCSS. Adhedhasar jinis-jinise koherensi sajrone wacana naratif ekspositoris, jinise wacana naratif ing SCSS ana 17, yaiku (1) wacana naratif mawa koherensi panambah, (2) wacana naratif mawa koherensi urutan, (3) wacana naratif mawa koherensi pangener, (4) wacana naratif mawa koherensi emper-emperan, (5) wacana naratif mawa koherensi paneges, (6) wacana naratif mawa koherensi kosok-balen, (7) wacana naratif mawa koherensi dudutan, (8) wacana naratif mawa koherensi bebarengan, (9) wacana naratif mawa koherensi panggonan, (10) wacana naratif mawa koherensi mangsa, (11) wacana naratif mawa koherensi jalaran, (12) wacana naratif mawa koherensi sarana, (13) wacana naratif mawa koherensi sarat, (14) wacana naratif mawa koherensi panjangka, (15) wacana naratif mawa koherensi pambanget, (16) wacana naratif mawa koherensi jlentrehan, lan (17) wacana naratif mawa koherensi hiponim.

Pamrayoga

Panliten kanthi irah-irahan Piranti Kohesi Kang Ndhapuk Koherensi sajrone Wacana Naratif Ing SCSS iki isih durung jangkep amarga durung ngandharake lan njlentrehake ngenani piranti kohesi kang ndhapuk koherensi sajrone wacana sugestif. Asile panliten iki uga durung bisa ngandharake lan njlentrehake jinise wacana naratif ing SCSS adhedhasar sumber dhatane. Panliten sabanjure kaajab bisa njangkepi panliten iki. 

